
[बालकाण्डः
अयोध्यानगरवर्णनम्




 चित्रामष्टापदाकारां [१]वरनारी[२]गणैर्युताम् ।

 सर्वरत्नसमाकीर्णां विमानगृहशोभिताम् ॥ १६ ॥




 [३]अष्टापदं-स्वर्णं, तद्रूपभूषणादिकृतः आकारः-अलङ्कारो यस्याः सा तथा । विमानगृहं-सप्तभूमिगृहम् । 'विमानोऽस्त्री देवयाने सप्तभूमौ च सद्मनि 'इति [४]भास्करः ॥ १६ ॥



 गृहगाढामविच्छिद्रां समभूमौ निवेशिताम् ।

 शालितण्डुलसम्पूर्णामिक्षकाण्डरसोदकाम् ॥ १७ ॥




 गृहैः–पौरकुटुम्बिगृहैः गाढां-निबिडाम् । अत एव अविच्छिद्रां-शून्यगृहरहितरथ्याम् । इक्षुकाण्डरससमानस्वादूदकवतीम् ॥ १७ ॥



 दुन्दुभीभिर्मृदङ्गैश्च वीणाभिः पणवैस्तथा ।

 नादितां भृशमत्यर्थं पृथिव्यां तामनुत्तमाम् ॥ १८ ॥




 दुन्दुभीभिरिति । 'अन्येषामपि' इति दीर्घः । भृशं नादिताम् । पृथिव्यां अत्यर्थं-अत्यन्तमनुत्तमाम् ॥ १८ ॥



 विमानमिव सिद्धानां तपसाधिगतं दिवि ।

 सुनिवेशितवेश्मान्तां नरोत्तमसमावृताम् ॥ १९ ॥




 तपसाधिगतमिति विमानविशेषणम् । सुनिवेशितः वेश्मानामन्तः-अन्तर्गेहप्रदेशः यस्यास्सा तथा ॥ १९ ॥



 ये च बाणैर्न विध्यन्ति विविक्त [५]मपरावरम् ।

 शब्दवेध्यं च विततं लघुहस्ता विशारदाः ॥ २० ॥






	↑ नरनारी-ङ.

	↑ गणायुताम्-ङ.

	↑ 'अष्टापदं शारिफलं' इत्यमरः । तदाकारां तत्सदृशसंस्थानामित्यर्थः । मध्ये राजगृहं, चतुर्दिक्षु राजवीथयः । तन्मध्येष्ववकाशाश्चेत्येवंविधसंस्थानामित्यर्थः-गो.

	↑ निघण्टुः-ग.

	↑ मपरापराम्-ङ.

		 १६ डिसेम्बर् २०२२ (तमे) दिनाङ्के ०५:४२ समये अन्तिमपरिवर्तनं  जातम्
	पाठः क्रियेटिव कॉमन्स ऐट्रिब्यूशन/शेयर-अलाइक अभिज्ञापत्रस्य अन्तर्गततया उपलब्धः अस्ति; अन्याः संस्थित्यः अपि सन्ति ।
अधिकं ज्ञातुम् अत्र  उपयोगस्य संस्थितिं पश्यतु ।

